
Bismillahirarrahmaniraahim

SALUTASI SEWAJARNYA
Assalamualaikum w.b.t dan Salam Sejahtera

MUKADIMAH

1. Alhamdulillah, saya panjatkan rasa kesyukuran ke hadrat
llahi atas limpah rahmat dan izin-Nya, kita semua dapat
berkumpul bersama-sama dalam Majlis Penutupan
Program GEAR Up! (Get Ready for University Programme)
2026 ini.

2. Pertama sekali, saya ingin mengucapkan tahniah kepada
semua peserta kerana berjaya menamatkan Program
GEAR Up! 2026 ini dengan penuh komitmen. Sepanjang
program ini berlangsung, saya difahamkan bahawa anda
semua memberikan kerjasama yang sangat baik, aktif
dalam setiap aktiviti dan menunjukkan kesungguhan untuk

belajar serta merancang masa depan.

3. Apa yang lebih banggakan ialah kehadiran peserta dari
seluruh negeri Sabah (Tawau, Semporna, Lahad Datu,
Sandakan, Kota Kinabalu, Papar dan Tuaran) yang
sanggup meluangkan masa untuk menyertai program ini

sama ada dari MRSM, SBP atau sekolah harian. Ada yang



datang dari kawasan yang jauh, meninggalkan kampung
halaman dan keluarga untuk hadir ke sini. Berikan tepukan

buat mereka.

Tahniah atas komitmen yang anda berikan, walaupun
sebenarnya anda semua telah pun menamatkan alam
persekolahan. Pada waktu seperti ini, ramai pelajar
mungkin memilih untuk berehat sementara menunggu
keputusan SPM. Namun, anak-anak memilih untuk hadir ke
program ini, mendapatkan maklumat, membina keyakinan

diri dan memikirkan langkah seterusnya dalam kehidupan.

Dalam keadaan berpuasa, anak-anak menunjukkan disiplin,
kesungguhan dan komitmen yang tinggi terhadap masa
depan anda. Dalam bulan Ramadan yang penuh
keberkatan ini, usaha menuntut ilmu dan memperbaiki diri
adalah sesuatu yang sangat bermakna. Semangat seperti
inilah yang akan membawa anda melangkah lebih jauh

pada masa hadapan.



PENGANJURAN PROGRAM GEAR UP!

Anak-anak pelajar sekalian,

6. Kita juga sedia maklum bahawa keputusan SPM akan
diumumkan tidak lama lagi. Sudah tentu ada yang berasa
berdebar, ada yang tidak sabar menunggu dan mungkin
juga ada yang sedikit risau. Itu perkara yang sangat normal.
Namun apa pun keputusan yang bakal anda terima nanti,
ingatlah bahawa SPM hanyalah satu langkah dalam
perjalanan hidup anda. Yang lebih penting ialah bagaimana

anda merancang langkah seterusnya selepas ini.

7. ltulah sebenarnya tujuan utama Program GEAR Up!.
Program ini membantu anda melihat dengan lebih jelas
laluan pendidikan selepas SPM. Peralihan dari fasa
persekolahan ke fasa seterusnya pasti lebih mencabar.
Sebagaimana yang kita ketahui, perjalanan ke alam
universiti adalah satu titik tolak yang penting dalam
kehidupan setiap pelajar. la bukan sahaja melibatkan
pendedahan kepada ilmu akademik yang lebih mendalam,
tetapi juga pembentukan sikap, nilai dan kemahiran yang

kritis dalam membina kejayaan pada masa depan.



8. Saya difahamkan bahawa Program GEAR Up! ini telah
masuk tahun ke- 5. Ini membuktikan program yang
dilaksanakan berjaya mencapai objektif sebenar iaitu
membantu para pelajar membuat persediaan sebagai
calon mahasiswa dan dapat mempersiapkan diri untuk

menghadapi kehidupan kampus/universiti.

9. Untuk makluman hadirin sekalian, program ini
dilaksanakan bermula pada 8 Mac sehingga 22 April 2026
melalui kolaborasi bersama 13 buah Institusi Pendidikan
MARA (IPMA) dan beberapa Universiti Awam yang
melibatkan seramai 674 orang pelajar mengikut zon yang

telah dirancang.

LAWATAN KAMPUS

Para pelajar yang saya kasihi sekalian,

10. Program ini juga memberi penekanan kepada
pembangunan diri pelajar melalui pelbagai aktiviti interaktif
yang membantu membina keyakinan diri, kemahiran
komunikasi serta keberanian untuk menyuarakan
pandangan. Ini sangat penting kerana apabila melangkah
ke universiti nanti, kehidupan sebagai pelajar IPT bukan

hanya tertumpu kepada akademik semata-mata. la juga



11.

12.

13.

melibatkan kematangan diri, disiplin, kemampuan

mengurus masa dan tanggungjawab terhadap diri sendiri.

Salah satu komponen penting dalam program ini ialah
lawatan kampus. Lawatan seperti ini memberi peluang
kepada pelajar untuk melihat sendiri bagaimana kehidupan
sebenar di institusi pengajian tinggi. Apabila anda berada
di kampus, anda dapat melihat sendiri suasana
pembelajaran, fasiliti yang disediakan serta bagaimana

kehidupan sebagai pelajar universiti.

Saya ingin mengambil kesempatan untuk mengucapkan
terima kasih kepada Universiti Malaysia Sabah yang
menjadi tuan rumah kepada program ini. UMS adalah salah
satu institusi pengajian tinggi utama di Sabah dan Borneo.
Kampus ini terkenal dengan keunggulan akademik,
penyelidikan yang inovatif, serta kepelbagaian program
pengajian dari sains, teknologi, kejuruteraan, perubatan,

hingga seni dan sosial.

Kehadiran anda di sini memberi peluang untuk melihat
secara langsung suasana pembelajaran, kemudahan
makmal, perpustakaan, fakulti dan interaksi antara
pensyarah serta pelajar. Pengalaman ini secara tidak

langsung membolehkan anda membayangkan diri anda



14.

suatu hari nanti menjadi sebahagian daripada komuniti

UMS atau institusi pengajian tinggi lain.

Selain itu, lawatan ke TVETMARA Kota Kinabalu juga
memberi pendedahan yang sangat penting kepada para
pelajar mengenai laluan pendidikan berasaskan kemahiran
dan teknikal. Pendidikan di TVETMARA menekankan
keseimbangan teori dan praktikal, memberi peluang
kepada pelajar menguasai kemahiran sebenar yang

diperlukan oleh industri.

INSTITUSI PENDIDIKAN MARA

Hadirin yang dihormati sekalian

15.

16.

Ekosistem pendidikan MARA bermula di peringkat
menengah iaitu di Maktab Rendah Sains MARA (MRSM),
sehingga ke peringkat Doktor Falsafah. Pada masa Kini
MARA telah mempunyai lebih 200,000 orang pelajar yang
mengikuti pembelajaran di IPMA seluruh negara meliputi
pelbagai peringkat bermula pendidikan menengah

sehingga pengajian tinggi.

Melalui pelbagai program dan inisiatif yang dilaksanakan,
MARA telah berjaya memberikan peluang pendidikan
kepada golongan yang kurang berkemampuan dan

seterusnya membantu meningkatkan taraf hidup mereka.



17.

18.

19.

Inilah salah satu kelebihan utama ekosistem pendidikan
MARA yang memberi akses kepada pendidikan yang
berkualiti. MARA mempunyai institusi pendidikan yang
memenuhi standard dan kriteria yang menepati Malaysian
Qualification Accreditation (MQA) seperti Kolej MARA,
TVETMARA, Universiti Kuala Lumpur dan sebagainya.
Institusi-institusi  ini  menawarkan pelbagai program
akademik dan teknikal yang membolehkan pelajar memilih

bidang bersesuaian dengan minat serta potensi mereka.

Pelaksanaan program di IPMA ini selari dengan hasrat
MARA sebagai agensi di bawah Kementerian Kemajuan
Desa dan Wilayah yang begitu prihatin dalam agenda
pemerkasaan Bumiputera terutama mereka yang datang
dari kalangan luar bandar untuk menjadi tulang belakang

kepada asas pembangunan negara.

Ekosistem pendidikan MARA turut menekankan
pembangunan kemahiran dan kebolehpasaran pelajar.
Selain daripada program akademik, MARA menyediakan
latihan kemahiran teknikal dan program keusahawanan
yang memberikan peluang kepada pelajar untuk
memperoleh kemahiran praktikal serta mempersiapkan diri
mereka untuk bersaing dalam pasaran kerja. Ini membantu
meningkatkan keupayaan dan keyakinan pelajar untuk

menyumbang kepada pembangunan ekonomi negara.



20. MARA juga menjalin kerjasama dengan pemain industri
dan sektor swasta dalam menyediakan peluang latihan
industri dan program penempatan kerja. Ini membolehkan
pelajar mendapatkan pengalaman praktikal yang berharga
dalam persekitaran sebenar dan membantu mereka
mengaplikasikan pengetahuan yang dipelajari dalam

konteks dunia sebenar.

21. Kesemua komponen ini menjadikan ekosistem pendidikan
MARA lebih holistik dan bersepadu. la bukan sahaja
menyediakan peluang pendidikan yang menyeluruh tetapi
juga menyumbang kepada pembangunan insan yang
berkualiti, kompetitif, dan berdaya saing di peringkat

kebangsaan dan global.

PERUNTUKAN PROGRAM PINJAMAN PELAJARAN

Para pelajar yang dikasihi sekalian,

22. MARA di bawah Kementerian Kemajuan Desa dan Wilayah
sentiasa dinamik dalam merintis laluan terbaik bagi
membangunkan modal insan dan bakat yang mampu
bersaing menghadapi cabaran ekonomi dunia untuk
melahirkan tokoh korporat, teknousahawan, golongan
profesional, pemimpin masyarakat dan global competent

workforce.



23. Justeru, untuk mencapai hasrat ini, MARA telah
menyediakan sokongan kewangan yang penting untuk
pelajar. Bantuan pinjaman pelajaran MARA yang
disediakan memberi peluang kepada mereka yang tidak
mampu untuk mengejar impian mereka menjejakkan kaki
ke menara gading sama ada dalam mahupun luar negara

tanpa kebimbangan kewangan yang tidak mencukupi.

24. Saya percaya bantuan kewangan yang diberikan ini amat
bermakna bagi membantu pelajar luar bandar yang kurang
berkemampuan untuk membolehkan mereka mengakses

pendidikan berkualiti di negara kita ini.

25. Sejak penubuhan MARA, pada tahun 1966 sehingga Kini,
seramai hampir 700 ribu pelajar telah mendapat manfaat
tajaan bagi mengikuti pengajian di dalam dan luar negara
membabitkan peruntukan berbillion ringgit bagi

meningkatkan sosio-ekonomi masyarakat Bumiputera.

YOUNG TALENT DEVELOPMENT PROGRAMME (YTP)

26. Sepanjang program ini, anda telah mengikuti pelbagai sesi
perkongsian termasuk mengenai peluang melalui Young
Talent Development Programme atau YTP. Program

berprestij ini merupakan salah satu inisiatif penting MARA



27.

28.

29.

yang menyediakan peluang kepada pelajar cemerlang
untuk melanjutkan pengajian melalui tajaan MARA sama

ada di dalam negara mahupun di luar negara.

Melalui program ini, terdapat pelbagai laluan yang boleh
diterokai. Ada pelajar yang akan melanjutkan pengajian ke
universiti terkemuka di luar negara melalui program A
Level, International Bacaulaureate atau program dual
credential, dan ada juga yang menyambung pengajian di

institusi serta universiti terbaik dalam negara.

Yang penting untuk difahami ialah, semua laluan dalam
program YTP ini dirancang dengan sangat rapi dan bersifat
tailor-made.  Matlamatnya bukan sekadar untuk
menghantar pelajar melanjutkan pengajian di universiti
terbaik dunia dan negara, tetapi untuk melahirkan graduan
yang berkualiti tinggi, mempunyai kepakaran dalam bidang
strategik dan akhirnya dapat kembali menyumbang kepada

pembangunan negara.

Justeru, mulai sekarang pelajar perlu bersiap sedia dari
segi akademik, mentaliti dan juga perancangan masa
depan. Pilin kursus bukan sekadar ikut kawan atau ikut
trend, tetapi pilihlah berdasarkan minat, bakat dan potensi
diri.



HARAPAN

Hadirin yang dikasihi sekalian,

30.

31.

32.

Sebagai pelajar, anda seharusnya meletakkan keazaman
yang tinggi untuk meningkatkan lagi usaha ke arah
kecemerlangan bagi memacu hala tuju sebagai pembina
masyarakat pada masa akan datang. Tingkatkanlah usaha
serta tumpukanlah kepada tanggungjawab dan tugas
sebenar sebagai seorang pelajar demi mencapai

kecemerlangan pada masa depan.

Insha Allah, MARA akan terus komited dalam menyediakan
peluang kepada anak-anak Bumiputera untuk terus
melangkah ke aras pendidikan yang lebih tinggi. Melalui
program-program tajaan yang berstruktur dan efektif yang
dilaksanakan oleh MARA, kita yakin pelajar-pelajar akan
dapat mengatur langkah yang strategik dalam menghadapi

segala cabaran yang datang.

Terima kasih sekali lagi kepada pihak Universiti Malaysia
Sabah dan TVETMARA Kota Kinabalu kerana menyambut
baik cadangan MARA untuk merealisasikan program yang
berimpak tinggi kepada generasi masa hadapan negara
dan memberi peluang kepada anak bangsa kita merasai

pengalaman menjadi mahasiswa walaupun dalam tempoh



yang singkat. Jalinan kerjasama sebegini perlu diteruskan

lagi pada masa akan datang.

33. Sekalung penghargaan dan ucapan tahniah kepada
barisan urusetia dari lbu Pejabat MARA serta Pejabat
MARA Negeri Sabah atas kerjasama yang erat dan gerak
kerja yang pantas dalam menjayakan program GEAR Up!
2026 ini. Kerjasama yang dijalinkan ini menjadi satu wadah
untuk kita mengukuhkan lagi hubungan silaturrahim dan

perpaduan yang telah terjalin.

34. Saya mendoakan agar Allah swt mempermudahkan segala
urusan saudara saudari apabila pulang ke rumah setelah
selesai menuntut ilmu di sini. Hadis Riwayat Muslim ada
menyebut, “Barangsiapa yang menempuh jalan untuk
menuntut ilmu, maka Allah akan memudahkan baginya

jalan untuk ke syurga.”

PENUTUP

35. Akhir kata, saya mengambil kesempatan untuk
mengucapkan syabas dan tahniah kepada para peserta
yang mengikuti program ini. Pesanan terakhir saya,
“perkasakan diri menghadap gelora. Kejayaan masa depan

anda, tidak akan hanya dinilai dengan apa yang anda capai,



36.

tetapi juga akan dilihat dari apa yang anda beri”. Selamat

Maju Jaya!

Sekian, dengan lafaz Bismillahirrahmanirrahim, saya
menutup Program GEAR Up! 2026 Zon Sabah tahun ini!

Wabillahi Taufik Walhidayah,

Wassalamualaikum Warahmatullahi Wabarakatuh



